
ஸ்வாத்மபூஜா ரத்நபஞ்சகம் 5

(ரத்நபஞ்சகே பஞ்சமம் ரத்நம் ।)
ஸர்வே ஜாநந்தி பூஜாம் விவித⁴விதி⁴கலாம் த்⁴யாநமாவாஹநாதீ³ந்
பாத்³யார்த்⁴யஸ்நாநக³ந்தா⁴தி³கமபி ச ததோ தூ⁴பதீ³பாதி³கம் ச ।
ஸ்துத்வா த்யக்த்வைவ தே³வம் ஸகலநிக³மஜம், தா⁴துபாஷாணமூர்திம்
ஸம்ஸாரே ஸஞ்சரந்தி ப்⁴ரமநிரதஜநா நைவ ஜாநந்தி ஹ்ரு’த்ஸ்த²ம் ॥ 1॥
ப்³ரஹ்மேஶாநபுரந்த³ரப்ரப்⁴ரு’திபி⁴ர்தே³வைர்ஜநைர்வந்தி³தம்
ஸ்வஸ்மிந்ஸ்வேந ஸதா³ऽநுபூ⁴தமசலம் தத்³வாங்மநோऽகோ³சரம் ।
த்⁴யாத்ரு’த்⁴யேயவிவர்ஜிதம் ஶுப⁴தமம் த்⁴யாநம் ஸ்வமாத்ரம் பரம்
பூர்ணாநந்த³மக²ண்ட³மச்யுதமஹம் ப்³ரஹ்மைவ ஸச்சித்³க⁴நம் ॥ 2॥
பூர்ணாத்பூர்ணதரம் பராத்பரதரம் ப்ரத்யக்ஸ்வரூபம் ஸ்வயம்
ப்³ரஹ்மைவாஸ்மி ஸதே³கசித்³த⁴நஸுக²ம் ஶாந்தம் ஹ்யஜம் கேவலம் ।
வ்யாப்தம் ஸ்வேந சராசரம் த்ரிபு⁴வநம் கிம் ஸ்வஸ்ய சாவாஹநம்
கர்தும் கோऽபி கதா³ கத²ஞ்சித³பி நோ குத்ராபி ஶக்நோதி வை ॥ 3॥
நாநா நாஸ்தி பதா³ர்த²மாநமபி தத்ஸச்சித்ஸுக²ம் கேவலம்
மாயாகாரணகார்யஶூந்யமமலம் காலத்ரயாபா³தி⁴தம் ।
தே³ஹாதீதமசஞ்சலம் பத³மஹம் தி³த்³கே³ஶபே⁴தோ³ ந மே
தஸ்மாத³த்ர ந மஹ்யமாஸநவிதி⁴ர்ப்³ரஹ்மைவ பூர்ணம் ஜக³த் ॥ 4॥
பாதோ³ நாஸ்தி ஶரீரஶூந்யமசலம் கல்யாணவஸ்து ஸ்வயம்
சாப:ஸந்தி ந பூ⁴தரூபமகி²லம் கிஞ்சிந்மயி ப்³ரஹ்மணி ।
பாத்³யம் குத்ர ஸமர்ப்யதாம் ந ஹி ஜலம் ஸங்கல்பகோ நாஸ்தி வை
நித்யாப்தம் பரமம் பத³ம் நிருபமம் பூர்ணம் பரம் தா⁴ம மே ॥ 5॥
அந்தர்பா³ஹ்யவிஶேஷபே⁴த³ரஹிதம் ஸ்வஸ்மிந்ஸ்வமாத்ரம் ந்வஹம்
ஹஸ்தோ நைவ ச தே³ஹபா⁴வரஹிதத்த்வாத்³ப்³ரஹ்ம யஸ்மாத்ஸ்வயம் ।
அர்க்⁴யம் கேந கத²ம் ச வாரிரஹிதம் ஸங்கல்பநீயம் மநோऽ-

பா⁴வாத்³ப்³ரஹ்ம ஸத³த்³விதீயபரமாநந்தை³கஸம்ராட³ஹம் ॥ 6॥
க³ங்கா³நைவ ஸரஸ்வதீ ச யமுநா க்ரு’ஷ்ணா ந கோ³தா³வரீ
காவேரீ ச க⁴டப்ரபா⁴ ந ஸரயூ துங்கா³ ததா² நர்மதா³ ।
ஸிந்து⁴ர்நைவ ஸமுத்³ர ஏவ ந மதி² ப்³ரஹ்மார்ணவே கேவலே
பூர்ணாநந்த³மயே ஸ்வரூபவிமலே ஸ்நாநஸ்ய கோऽயம் விதி:⁴ !॥ 7॥
ப்³ரஹ்மைகாவரணஸ்ய நாம்ப³ரமஹோ ! நாமாம்ப³ரஸ்யாபி மே
ஸூத்ரம், கேவலமேவ வஸ்து ததமாகாஶே பதா³ர்தா²தி³கே ।
க³ந்தோ⁴ மாயிகபே⁴த³க³ந்த⁴ரஹிதம் தத்³வாஸநாவர்ஜிதம்
ஸச்சிந்மாத்ரமநந்தமவ்யயபத³ம் ப்³ரஹ்மைவ பூ⁴மா ஸ்வயம் ॥ 8॥
ப்³ரஹ்மாத்மைக்யரவிப்ரகாஶகிரணைர்ஹ்ரு’த்பத்³மமுல்ஹாஸிதம்
ஸ்வாத்மாநந்த³ஸுக³ந்த⁴லக்ஷ்ம்யநுப⁴வாத்³து³ர்த்³வைதக³ந்தோ⁴க³த: ।
நித்யம் ஶுத்³த⁴மஜம் ஹ்யுபாதி⁴ரஹிதம் நிர்வாணமேகம் ஸ்வயம்
மய்யாத்மந்யசலே ச கேவலமஜே புஷ்பஸ்ய கா கல்பநா !॥ 9॥
காஶ்மீரோத்³ப⁴வக³ந்த⁴வஸ்துப³ஹுலம் ஶ்ரீசந்த³நம் சாக³ரும்
மிஶ்ரீக்ரு’த்ய ஸுக³ந்தி⁴தூ⁴பமமலம் கார்பாஸதீ³பம் வ்ரு’தா² ।
மாயாமோஹமநோமலாதி³ரஹிதே சாத்³வைதஸூர்யோத³யே
தூ⁴பம் தீ³பமஸங்க³வஸ்துநி ஶுபா⁴த்மந்யேவ தஸ்மாத்கத²ம் !॥ 10॥
ப⁴க்ஷ்யம் போ⁴ஜ்யமநேகமிஶ்ரிதபயோ லேஹ்யம் ச தே³வாய மே
நைவேத்³யம் ஸுநிவேத³யந்தி நயநே த்⁴ரு’த்வாऽத²வாநாஸிகாம் ।
த்ரைலோக்யம் ஸகலம் மயா ஸுகி³லிதம் ப்³ரஹ்மாத்மநா ஸம்ஸ்தி²த:
ஸச்சித்⁴த்³யேகரஸோऽம்ரு’தோऽஹமமலோ நைவேத்³யமஸ்மாந்நு கிம் ॥ 11॥
தாம்பூ³லஸ்ய து சர்வணம் ஸகலதீ⁴ர்ப்³ரஹ்மாஹமஸ்மீதி வை
பூர்ணா பூ⁴ரபி காஞ்சநேந கிமு ஸா ப்³ரஹ்மாத்மநே த³க்ஷிணா ! ।
நிர்வாணம் பரிபூர்ணமேகமசலம் கிம் தத்ப²லம் தீ³யதே
ஹ்யாநந்தா³ம்ரு’தவாரிதௌ⁴ கிமபி நோ “ப்³ரஹ்மாஸ்மி” வ்ரு’த்திர்ந ஹி ॥ 12॥
நைஶ்சல்யே நிருபாதி⁴கே நிருபமே நிர்நாம்நி நித்யே நிஜே
ஸ்வாநந்தே³ கிமபி ப்ரத³க்ஷிணவிதி⁴ர்நைவாஸ்தி ஸத்யாத்மநி ।
மௌநம் ஸ்தோத்ரமக²ண்ட³பூர்ணஸஹஜாவஸ்தை²வ ப⁴க்தி: ஶுபா⁴
கல்யாணீ மநஸோ ஹதிர்நநு நதிர்மே ஸ்வாத்மபூஜாக்ரு’தே ॥ 13॥

கிம் க்³ராஹ்யம் ச விஸர்ஜநம் கிமபி ந ஹ்யத்³வைதமாத்ரே பரே
ப்ரஜ்ஞாநே பரமே புராதநபதே³ஸாக்ஷாந்மயி ஸ்வாத்மநி ।
ப்ரத்யக்பூர்ணரஸேऽபரோக்ஷவிமலே விஜ்ஞாநவிஶ்வாதி⁴கே
ஶாந்தாநந்த³ஸதோ³ஜ்வலாம்ரு’தக⁴நே கல்யாணஸத்ஸேவகே ॥ 14॥
இத்த²ம் ய:ஸ்வாத்மபூஜாம் நிரவதி⁴விமலாம் ஸௌக்²யதா³த்ரீம் கரோதி
த்³வைதாத்³பீ⁴திர்ந கிஞ்சிஜ்ஜநநமரணஜா ஶோகமோஹௌ ந தஸ்ய ।
காலஸ்தா²நாத்³யபேக்ஷா கிமபி ந ஶுசிதா ஸ்வாத்மஶுத்³தி⁴ஸ்து முக்²யா
கல்யாணார்த²ம் ஸ்வபூஜா விமலநரவரைரேவ கார்யா ஹ்ரு’த³ப்³ஜே ॥ 15॥
இதி ஶ்ரீஸமர்த²ராமதா³ஸ-கல்யாணபதா³ந்வித-
கல்யாணஸேவகப்ரணீத ரத்நபஞ்சகே ஸ்வாத்மபூஜாநாம பஞ்சமம் ரத்நம் ஸம்பூர்ணம்
।
இதி ரத்நபஞ்சகம் ।
॥ ௐ தத்ஸத் ॥

